Nafarroako Parlamentuko Mahaiak, 2012ko maiatzaren 7an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Miguel Nuin Moreno jaunak aurkeztutako galdera, Burlatako eskola-tailerrari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2012ko maiatzaren 7an

Lehendakaria: Alberto Catalán Higueras

GALDERAREN TESTUA

Izquierda-Ezkerra parlamentu-taldeko foru parlamentari José Miguel Nuin Morenok, Legebiltzarreko Erregelamenduan ezarritakoaren babesean, honako galdera hau egiten du, Nafarroako Gobernuko Landa Garapen, Industria, Enplegu eta Ingurumeneko kontseilariak idatziz erantzun dezan:

Burlatako eskola-tailerra 1994an sortu zen. Burlatako Udalak sustatu zuen eskola-tailerra, eta bertan ondoko arloetako prestakuntza ematen zaie ikasleei: igeltserotza, elektrizitatea, iturgintza, lorezaintza eta soldadura.

Eskola-tailerraren funtzionamendurako eta finantzaketarako ezinbestekoa da Nafarroako Gobernuaren konpromisoa (Prestakuntza eta Enplegurako Programa Publikoaren esparruan), eta Nafarroako Enplegu Zerbitzuarena.

Eskola-tailerrak prestatzen dituen ikasleek zaharberritze nahiz mantentze lanak egiten dituzte aldi berean.

Haren ekintza ugarien artean daude Burlatako Udal Jauregitxoaren zaharberritzea eta Udal Parkearen mantentze-lanak (26.000 metro koadro).

16 eta 24 urte bitarteko gazteentzako 65 ikaspostu eskain ditzake, lan-kontratu eta guzti, eta laneratzera bideratutako prestakuntza ematen du.

Krisi ekonomikoa lehertu baino lehen, eskola-tailerrean diploma lortutako ikasleen % 80-90ekoa zen laneratutako ikasleen ehunekoa.

Une honetan, halere, eskolak ateak itxi beharko ditu, desagertu egin baita erakundeek –bereziki, Nafarroako Gobernuak– emandako laguntza eta finantzaketa.

Burlatako eskola-tailerra ixten baldin bada, tresna bat desagertuko da, gizarteratzeko eta laneratzeko zailtasunekiko gazteen laneratzeari eta prestakuntzari begira urteetan emaitza bikainak eman dituena.

Burlatako eskola-tailerrak zabalik jarraitu behar du, baina horretarako ezinbestekoa da Nafarroako Gobernuak eskola finantzatzen jarrai dezan.

Horregatik guztiagatik, Landa Garapen, Industria, Enplegu eta Ingurumeneko kontseilariak ondoko galderak erantzutea nahi dugu:

– Nafarroako Gobernuak zer dela-eta kendu du Burlatako eskola-tailerrarentzako finantzaketa?

– Zein izan da Nafarroako Gobernuak eskola-tailerrari, sortu zenez geroztik, emandako finantzaketa? Zenbat gazte prestatu eta laneratu ditu?

– Nafarroako Gobernuak zer prestakuntza-alternatiba eskainiko die Burlatako eskola-tailerrean ikasten duten gazteei?

– Nafarroako Gobernuak ba al du asmorik erabakitakoa zuzentzeko eta Burlatako eskola-tailerraren finantzaketari eusteko?

